
Laburpena 

Berrikuspen sistematiko hau haur eta nerabeen elikadura jokaera osasuntsuak zein osasungaitzak 
bultzatzen dituzten gurasoen elikatze estiloak eta adingabeen ezaugarriak azaltzeko asmoz burutu zen. 
Honetarako, PRISMA prozeduran oinarrituta 27 artikulu berrikusi ziren. Emaitzen arabera, adingabeen 
elikadura emozionala hauen tenperamentu eta auto-erregulazioaren eta gurasoen elikatze estilo eta 
jokaera batzuen araberakoa da. Nerabezaroan, elikadura emozionala bultzatzen duten aldagai berriak 
agertzen dira, auto-onarpena eta gorputz-irudia. Ondorioz, garrantzitsua da haurtzaro goiztiarretik 
elikagaiekiko harreman osasuntsua ezartzea elikagaien eta emozioen arteko harreman desegokiak 
dakartzan ondorio abertsiboak ekiditeko. 

Hitz-gakoak: elikadura emozionala, erregulazio emozionala, gurasoen elikatze estiloak eta gurasoen 
elikatze jokaerak. 

Abstract 

This systematic review aimed to provide information about parents’ feeding styles that promote 
healthy and unhealthy eating behaviors among children and adolescents, as well as the characteristics 
of the latter. Twenty-seven articles were reviewed based on PRISMA procedure. According to the 
results, children and adolescents’ emotional eating is closely related to their temperament and self-
regulation, as well as to certain parental feeding styles and behaviors. During adolescence, self-
compassion and body image emerge, which lead to greater emotional eating. Consequently, it is 
important to establish from early childhood a healthy relationship with food to avoid the aversive 
consequences derived from an inadequate relationship between food and emotions. 

Keywords: emotional eating, emotional regulation, parenting feeding styles, and parenting feeding 
behaviors. 

1. Sarrera eta motibazioa
Gaur egun elikadura emozionala emozio desatseginei erantzunez organismoak behar duena

baino gehiago jateko joera moduan ezagutzen da (van Strien et al., 2016). Hala ere, berez gizaki 
guztiok haurtzaro goiztiarretik hasita bizitza osoan zehar aurrera eramaten dugun ekintza 
osasuntsu bat da, gure elikadura eta emozioak lotzen diren egoera espezifikoa. Elikadura 
emozionala kaltegarria bihur daiteke denboran zehar elikagaien eta emozioen arteko harremanean 
ezartzen ditugun ikaskuntza berrien ondorioz, zehazki, elikagaien hartzea bizitzako egoera 
abertsiboei aurre egiteko gure baliabide onenean bihurtzen dugunean (Herrero eta Andrades, 
2019). 

2. Arloko egoera eta helburuak
Ikaskuntza prozesuek jada haurdunaldian garrantzi handia daukate elikagai eta emozioekin

osatutako asoziazioetan, izan ere, fetua zaporeak eta amak transmititzen dizkion emozioak lotzeko 
gai da. Beraz, Manella-ren arabera (2007), amaren elikadurak ere garrantzia izango du, amak 
kontsumitutako elikagai zein edari desberdinak eta inhalatutako substantziak zaku amniotikoaren 
edo esnearen bidez haurrarengana helduko direlako (Mennella et al.-ek aipatua, 2016). Geroago, 
haurraren garapenean zehar ematen diren elikagai eta emozioen arteko asoziazioak baldintzapen 
klasikoan eta instrumentalean oinarritzen dira (Birch eta Doub, 2014). Elikagai zehatz batzuekiko 
desira eta beste batzuekiko nazka garatu daitekeelarik, elikadura jokaera osasungaitzak garatzeko 
arriskua handituz (Rodenburg et al., 2013). 

Era berean, gurasoak, haurren eredu nagusiak izatean, hauen mikro-sisteman paper 
garrantzitsua jokatzen dutela ondoriozta daiteke, adingabeen gehiegizko pisuaren prebalentzian 
gurasoekin erlazionatutako hainbat ezaugarrik eragingo dutelarik. Honi dagokionez, Pérez-
Escamilla et al.-ek (2017) ziotenez, garrantzitsua da elikatzerako orduan helduek haurren 
sentikortasunari arreta jartzea, eta honi mugak eta errutinak edo arauak ezartzearen garrantzia 
gehitzen zaio. Comeche-ren eta Vallejo-ren (2012) arabera, etxeko errutina eta arau garbiak 
haurren auto-erregulazio handiagoarekin lotu dira, oraindik auto-erregulaziorako gaitasunik ez 
dutenean kanpotik erregulazio bat izatea ahalbidetzen dielako. 

Ezaugarri hauek barne hartzen ez dituzten gurasoen elikatze estiloak haurren elikadura jokaera 
osasungaitzekin erlazionatzen direla pentsa dezakegu, eta alderantziz, ezaugarri hauek barne 
hartzen dituzten gurasoen elikatze estiloak haurren elikadura jokaera osasuntsuekin.  

Ikaskuntza sozialaren teoriaren arabera (Bandura, 1977; Zarychta et al.-ek aipatua, 2019), haur 
eta nerabeek jokaera, jarrera eta erreakzio emozionalak hauentzat garrantzitsuak diren beste 
indibiduoen (atxikimendu irudien) jokaera, jarrera, erreakzio emozional eta hauek dakartzaten 
ondorioen bidez ikasten dituzte. Modu honetan, Frankel et al.-ek (2012) ikusi zutenez, gurasoak 
ikaskuntza sozialaz baliatuko dira haurrei auto-erregulaziorako estrategiak erakusteko, haurraren 
gose eta asetasun sentsazioez jabetu eta hauei elikagai mota eta kantitatearen aurreko aukeraketa 
egokia egiten lagunduz. 

Nerabezaroan, gurasoek adingabeen gaineko errutina egituratu eta mugen kontrol gutxiago 
dutenez, ikaskuntza sozial modelatuak berebiziko garrantzia hartuko du. Honek, nerabearen 
elikadura jokaerak behatzea, agertu daitezkeen elikadura jokaera osasungaitzekiko a rreta jartzea 
eta nerabearekin komunikatzea barne hartzen ditu (Balantekin et al., 2020). 

Azkenik, haurraren tenperamentua bere eta gurasoen arteko harreman ziklikoan eragin 
garrantzitsua duen faktorea dela ikusi da, haurraren jateko auto-erregulazioan eraginez (Frankel 
et al., 2012). 

2.1. Ikerketaren helburua 
Aurrekoa ikusirik, lan honen helburua, berrikuspen sistematiko baten bidez haur eta nerabeetan 

elikadura emozionala oinarri izanik, elikadura jokaera osasungaitzak zein osasuntsuak bultzatzen 
dituzten gurasoen elikatze estiloak eta adingabeen ezaugarriak azaltzea izan zen. 

3. Metodologia
Berrikuspen sistematiko honek PRISMA gidak adostutako metodologia jarraitu zuen (Moher

et al., 2009). Artikuluen bilaketak Pubmed, Web Of Science, Scopus eta PsycINFO datu-baseetan 
gauzatu ziren, 2020. urteko urria eta azaroa bitartean. Horrez gain, artikulu bat manualki lortu 
zen. Bilaketa hauek egiteko hainbat hitz gako erabili ziren, zehazki: “emotional eating, emotions”, 
“emotional regulation”, “parenting styles” eta “feeding behavior”; eta hauek “AND” edo “OR” 
eragile boolearrekin konbinatu ziren bilaketa nagusia egiteko orduan. Bilaketa 2011 eta 2020 urte 
bitartean argitaratutako artikuluetara mugatu zen. 

Bilaketa prozesuan 189 artikulu identifikatu ziren, horietako 14 bikoiztuta zeudelarik. 
Lortutako 175 artikuluen izenburu eta laburpenak irakurri ziren, honako barne-irizpideak 
jarraituz: (1) ingelesez edo gaztelaniaz idatzita egotea, (2) lagina jaiotzatik 18 urte bitartekoa 
izatea eta (3) berrikuspen sistematikoak eta meta-analisiak ez izatea. Irizpide hauek kontutan 
hartuta 118 artikulu baztertu ziren. Berrikuspen sistematiko hau egiteko baliagarriak izan 
zitezkeen 57 artikulu aukeratu ostean, banaka irakurri ziren eta helburuarekin bat ez zetozen 
guztiak eta aurretik ezarritako irizpideak betetzen ez zituzten 30 artikulu baztertu ziren. Beraz, 
berrikuspen sistematiko hau 27 artikuluz osatuta dago. Prozesu guztia fluxu-diagrama batean 
islatu zen (ikus 1. irudia). 

1. irudia. Artikuluak hautatzeko fluxu-diagrama.

4. Emaitzak

4.1. Parte-hartzaileen ezaugarriak 
Aztertutako ikerketa gehienetan lagina 100 pertsonatik 600 pertsona artekoa izan zen, hala ere, 

lauk 100 pertsonatik beherako (Carnell et al., 2014; Farrow et al., 2015; Rhee et al., 2015; Tan 
eta Holub, 2015) eta hiruk 600 pertsonatik gorako (Ferrer et al., 2017; Hughes eta Shewchuk, 
2012; Steinsbekk et al., 2016) laginak izan zituzten.  

Artikulu batzuk soilik haurrengan zentratu ziren (10 urte edo gutxiagoko haurrak) eta kasu 
hauetan lagina guraso-haur diadez osatuta egon zen, neurketa guztiak gurasoekin egin zirelarik 
(Berge et al., 2020; Braden et al., 2014; Carnell et al., 2014; Cross et al., 2014; Farrow et al., 

2015; Frankel et al., 2014, 2018; Hankey et al., 2016; Hughes et al., 2011; Hughes eta Shewchuk, 
2012; Jansen et al., 2019; Kidwell et al., 2018; Powell et al., 2017; Powell et al., 2011; Rodgers et al., 
2013; Steinsbekk et al., 2016; Tan eta Holub, 2015; Tate et al., 2016; Topham et al., 2011; Zhu et al., 
2014). Beste azterlan batzuk, berriz, nerabeengan zentratu ziren, kasu hauetan nerabeak beraiek 
(Farrow, 2012; Vandewalle et al., 2014; Zhu et al., 2014), gurasoek (Rhee et al., 2015) edo bai guraso 
eta baita nerabeak ere (Ferrer et al., 2017; Goldstein et al., 2017; Gouveia et al., 2018) izan zirelarik 
galdetegiak bete zituztenak. 

Azterlan guztietan parte hartu zuten guraso edo zaintzaile gehienak emakumezkoak izan ziren  
(Braden et al., 2014; Cross et al., 2014; Farrow et al., 2015; Ferrer et al. , 2017; Frankel et al., 
2014, 2018; Goldstein et al., 2017; Gouveia et al., 2018; Hankey et al., 2016; Hughes et al., 2011; 
Hughes eta Shewchuk, 2012; Jansen et al., 2019; Kidwell et al., 2018; Powell et al., 2017; Powell 
et al., 2011; Rhee et al., 2015; Rodgers et al., 2013; Steinsbekk et al., 2016; Tan eta Holub, 2015; 
Tate et al., 2016; Topham et al., 2011; Zhou et al., 2020) baina haurren sexua parekatua izan zen 
ikerketa guztietan lautan izan ezik, zeintzuetan neska gehiago zeuden mutilak baino (Farrow, 
2012; Goldstein et al., 2017; Gouveia et al., 2018; Rhee et al., 2015). Arraza eta jatorriaren 
inguruko datuak askotarikoak izan ziren, gehienak Amerikako Estatu Batuetan (AEB) burutu 
zirelarik (Berge et al., 2020; Braden et al., 2014; Cross et al., 2014; Ferrer et al., 2017; Frankel 
et al., 2014, 2018; Goldstein et al., 2017; Hankey et al., 2016; Hughes et al., 2011; Hughes eta 
Shewchuk, 2012; Kidwell et al., 2018; Rhee et al., 2015; Tan eta Holub, 2015; Tate et al., 2016; 
Topham et al., 2011; Zhou et al., 2020). 

4.2. Emaitzak haurrengan 
Haurrengan zentratu ziren artikuluen emaitzak aztertzean, hauen elikadura jokaeretan eragina 

zuten ezaugarriak bere tenperamentua eta gurasoen elikatze estilo eta jokaerak zirela esan daiteke  
(Powell et al., 2011). 

Haurren auto-erregulaziorako gaitasuna eta elikadura emozionala 

Haurraren auto-erregulaziorako gaitasun baxuak gurasoen elikatze emozionalaren eta 
haurraren elikadura emozionalaren bitartekari moduan jokatzen duela ikusi zen , gurasoen partetik 
elikatze emozional/instrumentala jasotzen zuten eta auto-erregulaziorako gaitasun baxua zuten 
haurrengan elikadura emozionala handiagoa izango litzatekeelarik (Powell et al., 2017; Tan eta 
Holub, 2015).  

Gurasoen elikatze jokaerek haurraren elikadura jokaeran zuten eragina 

Elikatze instrumental/emozionalak eta jateko konbentzitzeko saiakera handiagoek haurraren 
elikagaiekiko sentikortasun handiagoa (Berge et al., 2020; Carnell et al., 2014; Steinsbekk et al., 
2016) eta gain elikadura emozionalerako joera zekartzaten (Rodgers et al., 2013; Steinsbekk et 
al., 2016). Bestalde, Rodgers et al.-en (2013) arabera, gurasoen partetik jasotako modelakuntza 
negatiboki korrelazionatuta zegoen haurren elikadura emozional eta elikagaiekiko 
gerturapenarekin. 

Haurraren tenperamentua eta gurasoen elikatze jokaerak 

Elikagaiekiko gerturapena eta errefusa haurren tenperamentutik eratorritako bi elikadura 
jokaera izanik, haurraren elikagaiekiko gerturapena gurasoen murriztutako elikatzearekin 
erlazionatu zen eta haurraren elikagaiekiko errefusa, berriz, gurasoen jateko presioarekin edo 
kontrolezko elikatzearekin (Rodgers et al., 2013; Zhou et al., 2020). Gainera, elikadura emozional 
altuko haurrengan gainpisurako arriskua handiagoa zen tenperamentu zaileko haurrengan 
errazekoengan baino (Tate et al., 2016). 

Haurraren tenperamentu zaila gurasoen emozio negatiboekin, elikatze jokaeretarako arazoekin 
eta elikatze emozional/instrumentalarekin lotu zen, baita gurasoek beren elikatze jokaerarako 
eraginkortasunaren pertzepzio baxuagoarekin (Hughes eta Shewchuk, 2012) eta haurraren 
elikadura selektiboarekin ere (Kidwell et al., 2018). Haurraren afektu positiboa, berriz, gurasoen 
elikatze jokaera eraginkorrarekin lotu zen (Hughes eta Shewchuk, 2012). 

4.3. Emaitzak nerabeengan 

Nerabeen elikadura emozionalaren aldagai aurresaleak 

Nerabeen kasuan, elikadura emozionala hauen aurre egite estrategia desegokien eta afektibitate 
negatiboaren ondorio izan zen (Chen et al., 2019; Goldstein et al., 2017; Zhu et al., 2014). Izan 
ere, Farrow-ren (2012) aburuz, honek nerabea oldarkorragoa izatera eta ondorioz elikadura 
emozional handiagoa izatera eramango luke. 

4.4. Haurren eta nerabeen elikadura emozionalaren arteko ezberdintasunak 
Elikadura emozionalari dagokionez, Gouveia et al.-ek (2018) nerabezaroan agertzen diren 

baina haurtzaroan ematen ez diren ezaugarri batzuk zeudela aurkitu zuten, auto-onarpena eta 
gorputz-irudia adibidez. 

Ikerketen arabera, sexuen arteko desberdintasunak zeuden norbere buruaren onarpenari eta 
gorputz-irudiari dagokienez; gurasoen arreta handiko heziketa-estiloaren eta nerabeen auto-
onarpenaren arteko harremana soilik neskengan baitzen esanguratsua eta nerabeen auto-onarpen 
eta beren gorputzarekiko lotsaren arteko harremana bi sexuetan esanguratsua zen arren 
indartsuagoa zen neskengan (Gouveia et al., 2018). Azkenik, elikadura emozionala neskengan 
mutilengan baino ohikoagoa dela ikusi zen (Zhu et al., 2014). 

5. Ondorioak
Berrikuspen sistematiko honen helburua haur eta nerabeetan elikadura emozionala oinarri

izanik, elikadura jokaera osasungaitzak zein osasuntsuak bultzatzen dituzten gurasoen elikatze 
estiloak eta adingabeen ezaugarriak azaltzea zen. Autore batzuen arabera, badirudi eragin zikliko 
bat dagoela gurasoen elikatze jokaera/estiloen eta adingabearen elikadura jokaeren artean (Berge 
et al., 2020; Frankel et al., 2012; Powell et al., 2011). 

Gurasoen elikatze jokaerei dagokienez, murriztutako elikatze jokaerak, jateko presioak eta 
elikatze instrumental/emozionalak haurraren elikagaiekiko gertutasuna edo er refusa, gain 
elikatzeko joera, elikadura emozionala eta ondorioz GMI altuagoa dakartza (Rodgers et al., 2013; 
Steinsbekk et al., 2016). Ondorioz, haurrak kanpoko elikadura jarriko du martxan barneko asetze 
erantzunei kasu egin gabe (Berge et al., 2020; Rodenburg et al., 2013; Zhou et al., 2020) eta honek 
guztiak haurraren elikadura jokaera disfuntzionala ekar lezake etorkizun batean (Carnell et al., 
2014; Rodgers et al., 2013; Steinsbekk et al., 2016). Bestalde, Balantekin et al.-ek (2020) eta 
Frankel et al.-ek (2012) esandakoarekin bat etorriz, modelakuntzaren bidez haurrei elikaduraren 
inguruko ikaskuntza osasuntsuak transmititzen zaizkie eta auto-erregulaziorako estrategia 
egokiak eskuratzen laguntzen zaizkie, gose eta asetasun sentsazioez jabetuz (Carnell et al., 2014; 
Rodgers et al., 2013).  

Gurasoen elikatze estiloari erreparatuz, estilo permisiboa jasaten duten haurrek kontrol 
baxuagoa jasotzen dute, asetasun erantzun baxuagoa eta elikagaiekin gozatzeko joera handiagoa 
aurkeztuz. Ondorioz, haur hauek auto-erregulaziorako zailtasun gehiago eta beraz, obesitatea 
pairatzeko arrisku handiagoa izango dute (Frankel et al., 2014; Hughes et al., 2011; Topham et 
al., 2011). Era berean, elikatze estilo autoritarioko familiengan, haurren elikaduraren gaineko 
kontrol handia ematen da, esaterako, jateko presioa edo murriztutako elikaduraren bidez (Shloim 
et al., 2015). Hau dela eta, haurrek beren gose eta asetze sentsazioak identifikatzeko zailtasunak 
izango dituzte eta honek auto-erregulazio okerrago batera eramango dituzte (Frankel et al., 2012). 
Aitzitik, gurasoen elikadura estilo demokratikoa jatorduen praktika egituratuagoekin, elikadura 
jokaera osasuntsuekin lotutako modelakuntza gehiagorekin eta haurren elikadura jokaera 
osasuntsuekin lotu izan da. 

Beraz, elikatzerako orduko gutxiegizko (estilo permisiboa) nahiz gehiegizko kontrolak (estilo 
autoritarioa) haurraren elikadura jokaera osasungaitzak ekarriko dituela ikusi zen, bestalde, erdi 
mailako kontrolak (estilo demokratikoa) haurraren elikadura osasuntsuak sustatuko dituela 
(Frankel et al., 2014; Hughes et al., 2011; Topham et al., 2011) . 

Haurraren tenperamentuaren bi ezaugarri, zehazki, haurraren kontrolatzeko saiakerak (bere 
jokaeren auto-erregulaziorako balioko diona) eta segurtasuna (haurraren gaitasun prosozialekin 
lotzen dena) haurraren positibotasun eta gaitasun sozialekin lotu dira eta gurasoentzat haur hauen 

jokaera erregulatzea errazagoa izateaz gain, gurasoen afektibitate positiboa, zaintzarako gogoa eta 
beren elikatze jokaeren eraginkortasunaren pertzepzioa gehituko dute. Bestalde, gurasoen afektu 
negatiboak elikatze arazoekin lotuta daude, zeina elikatze jokaeren eraginkortasunaren pertzepzio 
baxuagoarekin ere lotzen den (Hughes eta Shewchuk, 2012). 

Nerabezaroan adingabeek duten aurre egite estrategia desegokien eta auto-erregulaziorako 
gaitasun baxuaren ondorioz ematen da elikadura emozionala, kasu hauetan nerabeen egoera 
abertsiboei aurre egiteko elikadura emozionala estrategia onenetariko bat izango baita (Chen et 
al., 2019; Goldstein et al., 2017; Zhu et al., 2014).  

Aurretik egindako ikerketekin bat etorriz, modelakuntzak nerabeen elikadura emozionala 
gutxitzen duela ondorioztatu da (Farrow, 2012). Honez gain, Gouveia et al.-ek (2018) diotenez, 
nesken kasuan gurasoen partetik jasotako arreta handiko heziketa estiloak nerabeen elikadura 
emozional baxuagoa dakar, nerabeen auto-onarpenak bitartekari moduan jokatzen duenean; izan 
ere, auto-onarpen handiagoak norbere gorputzaren onarpen handiagoa ekarriko du. 

6. Etorkizunerako planteatzen den norabidea
Elikadura emozionalak gizakion bizitzan zehar duen eragina ikusita, ikuspegi osasuntsu batetik

etorkizunean elikagaien eta emozioen arteko harreman desegokiak garatzea ekiditeko egokiena 
prebentzioa izango litzatekeela uste da. Elikadurarekin lotutako arazoak ezarri aurretik, hau da, 
haurtzaro goiztiarretik, gurasoen eta haurren jatorduetako elkarrekintzak aztertuz. Honek 
haurraren eta gurasoen elikadura elkarrekintza hauetan desegokiak diren pautak identifikatu eta 
gurasoei etorkizuneko elikatze jokaeretan arazoak garatzeko arriskua prebenitzeko aholkuak 
ematea ahalbideratuko baitu (Powell et al., 2011). 

Jada elikadurarekin lotutako arazoak ematen diren kasuetan, esku-hartzearen helburua 
gurasoen elikatze instrumental/emozionala murriztea izango litzateke. Honetarako, beharrezkoa 
izango litzateke gurasoen elikatze instrumental/emozionalaren eta haurraren elikagaiekiko 
harreman desegokiaren arteko bi noranzkoko harremana apurtzea (Berge et al., 2020). Ondoren, 
elikatze jokaera osasuntsuak ezarriko lirateke, besteak beste, mugak, errutinak edo arauak ezarriz, 
haurrak elikagaien aurrean duen jarrerekiko sentikortasuna garatuz (arreta handiko guraso estiloa) 
edo ikaskuntza sozialaz baliatuz haurrei auto-erregulaziorako estrategiak garatzen eta beren barne 
sentsazioez jabetzen erakusteko (Balantekin et al., 2020; DiSantis et al., 2011; Frankel et al., 
2012). 

Azkenik, nerabezaroan, esku-hartzea arreta handiko guraso-estiloa bultzatzera eta nerabeen 
aurre egite estrategia egokitzaileak ezartzera bideratu beharko litzateke  (Gouveia et al., 2018; 
Vandewalle et al., 2014; Zhu et al., 2014), nerabe neska edo mutilen auto-onarpenerako gaitasuna 
garatzea ahalbideratu dezakeelako, eta honek era berean elikadura emozionala gutxitu eta beren 
gorputzaren irudiarekiko tolerantzia handitzea ekarri dezakeelako (Gouveia et al., 2018). 

